
Relatos gañadores



Gañadora

Cayetana Alonso
“A Viaxe dunha botella” 

Alumna de 6º EP 
Colegio San Miguel II de Vigo



A VIAXE DUNHA BOTELLA 

Son unha botella no mar,

son unha botella que pódese reciclar, 

iso é algo que non podedes esquecer, 

porque se non ao mar ides enfurecer. 

Eu cría que o mar era o meu fogar: 

Na miña viaxe polo mar, 

encontreime cun xigante calamar,  

tamén cunha estrela de mar, 

cun grupo de nenos aprendendo a nadar, 

e coutro queréndome apartar. 



 

Vin no ceo un grupo de gaivotas voar, 

vin no fondo do mar un grupo de humáns bucear, 

vin máis e máis alá, 

un grupo de obxectos coma mín na auga flotar.

 

Sería aquel o meu fogar? 

 

Dábame golpes contra os veleiros que saían a navegar, 

dábame golpes coas táboas que saían a surfear. 

 

 

 

 



 

Oía a un mariñeiro: “A vexo a babor!” 

oía a outro: “A vexo a estribor!” 

ata que algún dicía: “ Que alguén a colla, por favor!” 

 

 

Era a miña vida unha viaxe no mar, 

pero aquel non era o meu fogar. 

 

 

 

 



 

Son unha botella no mar, 

son unha botella que pódese reciclar,  

iso é algo que non podedes esquecer, 

porque se non ao mar ides enfurecer. 

 

                                                              

 

 

 

 

 

                                                     

 

 

 

 



Finalista

Iria Mei Blanco
“A tartaruga Balula” 

Alumna de 6º EP 
CEIP Mestre Vide de Ourense



A tartaruga Balula
Como todos os anos, en primavera, chegaban centos de tartarugas a unha cálida praia 

do planeta. Viñan a pór alí os seus ovos, ao lugar onde naceran, pero antes terían que preparar o 
niño cavando un burato na area coas súas aletas. Chegaban tartarugas de todas as idades, as máis 
maiores tiñan máis de 150 anos. Entre todas elas, unha avanzaba máis lentamente, era Balula, tiña 
130 anos e faltáballe unha aleta dianteira.

Balula, a medida que se dirixía á parte alta da praia, recordaba con tristeza o día no que 
perdera a súa aleta, diso facían xa 7 anos.

Recordou con angustia como se quedou atrapada nunha rede e como loitou 
desesperadamente para liberarse, sen conseguilo. Cansa e con moi poucas probabilidades de 
sobrevivir choraba... xa chorara outras veces para liberar o exceso de sal pero esta vez era de 
impotencia, rabia e dor. Tamén recordou o momento en que apareceron uns humanos, o 
primeiro sentimento foi de medo, estaba moi asustada e non podía escapar. Aquelas estrañas 
figuras acercáronse con coidado e cortaron as redes que a suxeitaban, a pesar de estar libre as súas 
aletas estaban moi danadas e non podía nadar. De novo, aqueles humanos collérona con coidado e 
pronto encontrouse nun lugar onde a limparon e curáronlle as feridas, tamén lle deron alimentos e 
auga.

Sorprendeuse ao ver que non estaba soa, aquel lugar estaba cheo de animais feridos, 
aves coas plumas cheas de petróleo, outras tartarugas como ela con plásticos ao redor dos seus 
corpos... púxose moi triste.

A súa recuperación foi lenta e aínda que alí estaba moi ben botaba de menos o mar, sobre 
todo o que coñeceu nos seus primeiros anos de vida, cheo de corais, peixes de todas as cores, 
baleas felices, un mar con vida e non como o de agora, gris, escuro, cheo de plásticos e trampas. 

Balula estaba empezando a cavar o burato cando recordou o día que a levaron de volta ao 
mar. Que alegría e que tristeza sentiu ao mesmo tempo! Alegría porque estaba no seu desexado e 
inmenso océano e tristeza ao ver tanto lixo. Por que facían iso os humanos? Como podían arruinar 
algo tan fermoso? Estaba claro que non sabía que acabarían caendo nas súas propias redes! 

Nestes  7  anos  Balula  nadou  centos  de  quilómetros  por  diferentes  mares  e 
océanos observando  como outros  animais  tiñan  problemas  parecidos  aos  dela.  Como 
gustadaría  axudar!Nadou entre augas cristalinas, outras moi contaminadas, a maioría. Tamén viu 
que algunhas praias que antes estaban cheas de lixo estaban sendo limpadas e...  alí  viu aos 
mesmos humanos que a salvaron,  limpando  e  traballando.  Foi  entón  cando  un  novo 
pensamento  inundou  a  súa  mente, aliviando a súa pena, e pensou: “Aínda estamos a tempo de 
salvar os océanos.” Seguiu nadando coa esperanza de que cada vez son máis os humanos que 
coidan o planeta. 

“Xa falta pouco para acabar o niño” pensou cansa, e seguiu cavando mentres a súa 
mente retrocedía ao día do seu nacemento, cando, despois de 60 días baixo a area, compartindo o 
niño con 98 ovos máis foi a primeira en romper a casca co pico da boca e axudar aos seus irmáns. 
Sabía que tería que esperar a que se puxera o sol para ir correndo ao mar. Chegado o momento 
correu e correu sen deterse un segundo e sen mirar atrás. Equivocouse ao pensar que os obstáculos 
terminaban cando chegara ao mar, non, durante toda a vida pasou probas moi duras e logrou 
superar todas elas. Era unha loitadora. Agora solo desexaba que, cando nacesen, os seus pequenos 
fixesen o mesmo que ela e corresen cara o mar para poder coñecelo. A ser posible, un máis limpo. 
Unha vez terminado o niño e posto os ovos nel, volveu ao mar.



Finalista

Sara Antía Fernández
“Robinsón Crus-oil” 

Alumna de 6º EP 
CPR San José-Josefina de Ourense



ROBINSÓN CRUS-OIL
Por fin, por fin unha illa! Canto esperara Robinsón ese momento, de ver as cores da vida, e non da 
soidade. Canto esperou para que o capricho do sol fora iluminar un futuro: unha illa. Atrás quedara a 
tormenta que converteu o potente petroleiro nun inmenso borrón de aceite. Naquel momento, estaba 
agarrado ao mastro, mais non do barco, senón do seu instrumento de corda preferido: o primeiro deber 
dun capitán é amansar o medo da tripulación. O segundo deber é abandonar de último o barco, mais 
un golpe de mar non llo deixou cumprir. Durante dúas noites e tres días estivera comandando coa súa 
única ponte de mando: a do violonchelo. Nun inmenso océano no que non había cabida para a súa 
frustración, medo e fatiga; só para navegar utilizando os brazos como remos.
Pero por fin ía espertar do pesadelo: unha illa inesperada, que non aparecía no sistema de localización, 
agardaba por el para acollelo. Cocos, praias con cabelo dourado polo sol e ollos azuis polo mar, 
nativos que lle quitaran o abrasador calor da distancia á súa casa con grandes follas de palmeira como 
abanico, tucanos de cores, peixes exóticos… Todo cabía no seu optimismo.
Robinsón pisou terra. Este chan durou pouco, pois pronto se decatou do feble solo que pisaba 
composto de obxectos multicolores, dende logo, mais non os que el se imaxinaba. Reparou en que a 
treboada daquela noite fora a chuvia deixando as súas bágoas, os tronos berrando enfadados, o 
vento cantando unha ópera triste e os lóstregos iluminando o escenario. Ao pouco ficou durmido coa 
esperanza de que todo aquelo fora un soño.
Ao amencer, non o espertou o canto do quetzal, foi o son do pico dunha gaivota que devoraba 
fragmentos de plástico ao seu carón, que logo, voando a tropezos ía caer morta preto dun bidón de 
fuel xunto ás súas compañeiras. Bolsas, latas, anacos de xoguetes, farrapos de roupa, zapatillas, 
bridas, redes con esqueletos de peixe… O único lugar que semellaba terra firme era un outeiro branco 
que se apreciaba alá ao lonxe; encamiñouse co seu inseparable amigo de madeira. Ao cravar naquel 
chan o puntal do violonchelo, do burato brotaron centos de vermes e un olor fedorento. Cantos días 
levaría morta co ventre ao sol aquela balea?
O seu insaciable optimismo recompúxose ao reparar en que tiña papeis, anacos de lapis, e botellas de 
sobra nas que podía enviar unha mensaxe de auxilio. Alguén a lería? Alguén recollería as mesmas 
botellas que tirou ao mar? Alguén respondería a mensaxe de S.O.S.?Save Our Ship, Save Our Souls, 
Send Out Succour, Save Our Seas, Sinistro Ocaso Sinrazón.
Sobre a caixa do violonchelo resoaba o lapis fretando contra o papel. “S.O.S., S.O.S., S.O.S. Estou 
nunha illa de lixo, coordenadas aprox. 26°51'32.N150°16'35.L. Sen comida, sen bebida, soamente 
plásticos”
Mais, cantos días pasarían antes de que no ceo se escoitasen bater as aspas dun helicóptero e 
non soamente as ás de gaivotas enfermas? Aproveitou os residuos para refuxiarse do sol que igual 
que lle iluminou un futuro podíallo quitar. Anoando grandes anacos de polispan con cordas vellas, 
retellando con envases de leite, e usando unhas grilanda de Nadal que atopou, conseguiu construír o 
que máis recordos lle traía dun fogar. Vencido pola canseira durmiuse entre soños de cativos 
imaxinando os presentes dos Reis Magos. Traerían algunha sorpresa para o día seguinte? Algún peixe 
para o almorzo? Algo de chuvia para paliar a sede? Ou quizais a resposta á súa mensaxe de socorro?
Un afastado ruído espertouno á mañá seguinte. Ansioso, levantouse e comezou a correr pola ourela, 
tropezando con chancletas e tubos eléctricos, pero erguíase de novo coa confianza de que o que 
vía non fora un engano da súa mente: un barco no horizonte.
Braceou, saltou, berrou, asubiou, axitou farrapos de cores, prendeunos no pau dunha escoba. Nada. O 
barco continuou o percorrido amosando a súa popa. Non pasa nada -pensou-, a miña mensaxe chegará a 
algunha praia. Sempre hai alguén que le un papel dentro dunha botella.
Mais, non era unha botella, senón centos, miles, millóns, as que viu aproximarse á súa illa dende o barco. 
Viñan baleiras, non traían mensaxe. Serían elas mesmas a mensaxe?

